
«ՕՊԵՐԱՏԻՎ-ՀԵՏԱԽՈՒԶԱԿԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. «Օպերատիվ-հետախուզական գործունեության մասին» 2007 թվականի հոկտեմբերի 22-ի ՀՕ-223-Ն օրենքի (այսուհետ՝ Օրենք) 7-րդ հոդվածում՝
1) 3-րդ մասում «գաղտնի տեղեկություններ ստանալու համար նախատեսված (մշակված, ծրագրված, հարմարեցված)» բառերը փոխարինել «տեղեկության գաղտնի հավաքման համար նախատեսված (մշակված, ծրագրավորված, հարմարեցված)» բառերով․
2) լրացնել հետևյալ բովանդակությամբ նոր՝ 4-րդ մասով․
«4․ Տեղեկության գաղտնի հավաքման համար նախատեսված (մշակված, ծրագրավորված, հարմարեցված) հատուկ տեխնիկական միջոցների արտադրությունը (հատուկ տեխնիկական միջոցների, դրանց հիմնական բաղկացուցիչ մասերի, դրանցում կիրառվող ծրագրային ապահովման միջոցների հետազոտությունը, մշակումը, նորոգումը, փորձարկումը, պատրաստումը, հավաքումը) թույլատրվում է միայն համապատասխան օպերատիվ–հետախուզական միջոցառում կամ հատուկ տեխնիկական միջոցի կիրառմամբ այլ գործառույթներ իրականացնելու իրավասություն ունեցող պետական (այդ թվում՝ օտարերկրյա) մարմինների կողմից իրացվելու պայմանով։ Հատուկ տեխնիկական միջոցների արտադրությամբ և առևտրով կարող է զբաղվել միայն այն իրավաբանական անձը, որն օրենքով սահմանված կարգով ստացել է նման գործունեությամբ զբաղվելու լիցենզիա։ Հատուկ տեխնիկական միջոցների արտադրությամբ և առևտրով զբաղվող իրավաբանական անձանց արգելվում է հրապարակել կամ այլ անձանց փոխանցել պետական մարմիններին վաճառած հատուկ տեխնիկական միջոցների վերաբերյալ ցանկացած տեղեկատվություն, բացառությամբ լիցենզավորող մարմնին Հայաստանի Հանրապետության օրենսդրությամբ սահմանված կարգով փոխանցվող տեղեկությունների։ Տեղեկության գաղտնի հավաքման համար նախատեսված (մշակված, ծրագրավորված, հարմարեցված) հատուկ տեխնիկական միջոցների արտադրության և առևտրի լիցենզավորման կարգը, պայմանները և լիցենզիայի ձևը սահմանում է Կառավարությունը։»։
Հոդված 2. Օրենքի 31-րդ հոդվածի 4-րդ մասում «անցկացվեն,» բառից հետո լրացնել «նախապատրաստում է, կատարում է կամ» բառերը: 
Հոդված 3. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
